ΟΚΤΩΒΡΙΟΥ 6!!

ΜΝΗΜΗ ΤΟΥ ΑΓΙΟΥ ΕΝΔΟΞΟΥ ΘΩΜΑ ΤΟΥ ΑΠΟΣΤΟΛΟΥ
ΑΚΟΛΟΥΘΙΑ

ΜΙΚΡΟΣ ΕΣΠΕΡΙΝΟΣ

Ιστώμεν στίχους δ’, και ψάλλομεν τα κάτωθι Στιχηρά Προσόμοια. Ήχος α’. Των Ουρανίων Ταγμάτων.

Τον θεηγόρον Κυρίου δεύτε Απόστολον, Θωμάν εν εγκωμίοις, ευφημήσωμεν πάντες, αυτώ αναβοώντες· υπέρ ημών, καθικέτευε πάντοτε, ίνα ρυσθώμεν κινδύνων παντοδαπών, συμφορών και περιστάσεων.

Ως μαθητής του Κυρίου το Ευαγγέλιον, υπέρ της σωτηρίας, των πολλών ρητορεύσας, καθείλες των ειδώλων την βδελυράν, απιστίαν Απόστολε, και τη δι’ αίματος πάλη ώφθης Θωμά, μιμητής Αυτού πανάριστος.

Τας διατρήσεις των ήλων τη φιλοπράγμονι, χειρί σου ψηλαφήσας, εν πλευρά του Κυρίου, απήντλησας εκείθεν μάκαρ Θωμά, τα της πίστεως νάματα, α και μετέδωκας κόσμω ως νουνεχής, τω κρατήρι του κηρύγματος.

Πάρθοις τε Μήδοις και Πέρσαις, θείω εν στόματι, και τοις Ινδοίς κηρύξας, σωτηρίας τον λόγον, ταις λόγχαις των απίστων μαρτυρικώς, την ζωήν σου εσφράγισας, εξεικονίζων το πάθος εν εαυτώ, του Χριστού Θωμά μακάριε.

Δόξα. Ήχος πλ. β’.

Της πλευράς του Δεσπότου αψάμενος, και τους τύπους των ήλων ψηλαφήσας, εξ απιστίας εις πίστιν μετήχθης, Θωμά θείε Απόστολε, εντεύθεν την οικουμένην διαδραμών, της ασεβείας τους θολερούς ποταμούς, τοις ρείθροις του κηρύγματος εξήρανα. Διο ευφημούμεν σε, επιτελούντες ευλαβώς, την αεισέβαστον μνήμην σου.
Και νυν. Θεοτοκίον.

Θεοτόκε Συ ει η άμπελος η αληθινή, η βλαστήσασα τον καρπόν της ζωής, Σε ικετεύομεν, πρέσβευε Δέσποινα, μετά του Αποστόλου, και πάντων των Αγίων, ελεηθήναι τας ψυχάς ημών.

Εις τον στίχον. Ήχος β’. Οίκος του Εφραθά.

Σάλπιγξ θεοειδής, θεολογίας ώφθης, σαλπίζουσα τω κόσμω, Χριστού του σαρκωθέντος, Απόστολε την κένωσιν.

Στ.: Εις πάσαν την γην εξήλθεν ο φθόγγος Αυτού και εις τα πέρατα της οικουμένης τα ρήματα Αυτού.

Πάρθοις τε και Ινδοίς, Μήδοις Θωμά και Πέρσαις, τον Λόγον καταγγείλας, αυτούς της αλογίας, ειδώλων ηλευθέρωσας.

Δόξα. Τριαδικόν.

Άναρχε Βασιλεύ, Πάτερ Υιέ και Πνεύμα, Τριάς Υπεραγία, Θωμά ταις ικεσίαις, δος πάσι τα ελέη Σου.
Και νυν. Θεοτοκίον.

Πρέσβευε εκτενώς, μετά των Αποστόλων, υπέρ ημών Παρθένε, των πίστει αφορώντων, αεί τη αντιλήψει Σου.

Νυν απολύεις. Τρισάγιον.

Απολυτίκιον. Ήχος γ’.

Απόστολε Άγιε Θωμά, πρέσβευε τω ελεήμονι Θεώ, ίνα πταισμάτων άφεσιν, παράσχη ταις ψυχαίς ημών.

Δόξα. Ήχος α’. Της ερήμου πολίτης.

Εκ πλευράς λογχονύχτου δαψιλώς αρυσάμενος, της θεολογίας την χάριν, θεορρήμον Απόστολε, τοις έθνεσι κατήγγειλας τρανώς, Κυρίου το σωτήριον Θωμά, και εσφράγισας εν τέλει μαρτυρικώ, την θείαν αποστολήν σου. Δόξα τω σε καλέσαντι Χριστώ, δόξα τω σε ενισχύσαντι, δόξα τω κηρυχθέντι δια σου, κόσμου τοις πέρασι.

Και νυν. Θεοτοκίον.

Του Γαβριήλ φθεγξαμένου σοι Παρθένε το Χαίρε, συν τη φωνή εσαρκούτο ο των όλων Δεσπότης, εν σοι τη αγία κιβωτώ, ως έφη ο δίκαιος Δαυΐδ. Εδείχθης πλατυτέρα των ουρανών, βαστάσασα τον Κτίστην σου. Δόξα τω ενοικήσαντι εν σοι· δόξα τω προελθόντι εκ σου· δόξα τω ελευθερώσαντι ημάς, δια του τόκου σου.

Απόλυσις.
ΜΕΓΑΣ ΕΣΠΕΡΙΝΟΣ

Εις το, Κύριε εκέκραξα, ιστώμεν, Στίχους στ’ και ψάλλομεν Στιχηρά Προσόμοια του Αποστόλου στ’. Ήχος δ’. Ως γενναίον εν Μάρτυσι.
Της πλευράς εφαψάμενος, του Δεσπότου Πανόλβιε, των καλών κατείληφας το ακρότατον· ώσπερ γαρ σπόγγος τα νάματα, εκείθεν εξήντλησας, την πηγήν των αγαθών, και ζωήν την αιώνιον, και επότισας, χερσωθείσας καρδίας αγνωσία, του Θεού θεογνωσίας, αναπηγάζων τα δόγματα.

Τη πιστή απιστία σου, τους πιστούς εβεβαίωσας, ως Θεόν και Κύριον πάσης κτίσεως, θεολογείν επαρξάμενος, τον σάρκα φορέσαντα, δι’ ημάς τους επί γης, και Σταυρόν τε και θάνατον υπομείναντα, και τας τρήσεις των ήλων, και τη λόγχη, την πλευράν διανυγέντα, εξ ης ζωήν αρυόμεθα.

Ο Θωμάς ο θαυμάσιος, την πηγήν ανεστόμωσε, των δογμάτων Δέσποτα τοις θεόφροσι· την γαρ πλευράν ψηλαφήσας σου, διπλήν την ενέργειαν, ταις ουσίαις ταις διτταίς, καταλλήλως μεμύηται, και εβόησε· Συ Θεός μου υπάρχεις και Δεσπότης, συ και Κύριος της δόξης, ο δι’ εμέ σαρξ γενόμενος.

Έτερα. Ο αυτός. Έδωκας σημείωσιν.

Ώσπερ μαργαρίτην σε, εκ του βυθού ανιμήσατο, της του κόσμου συγχύσεως, Χριστός ο φιλάνθρωπος, δια σου πλουτίσας, τους ηπορημένους, και τη πενία των δεινών, συγκεκραμένους Θωμά Απόστολε, διο σε μακαρίζομεν, και την πανέορτον μνήμην, εν αινέσει δοξάζοντες, ευσεβώς σε γεραίρομεν.

Ινδών κατελάμπρυνας, πάσαν την γην ιερώτατε, και θεόπτα Απόστολε, φωτίσας γαρ άπαντας, υιούς απειργάσω, φωτός και ημέρας, τούτους εν Πνεύματι σοφέ, ειδωλικούς τε ναούς κατέρραξας, ανήγειρας δε χάριτι, Θεού εις δόξαν και αίνεσιν, Εκκλησίας μακάριε, πρεσβευτά των ψυχών ημών.

Χειρί φιλοπράγμονι, θείαν πλευράν εξηρεύνησας, και των ήλων τα τραύματα, άπερ ο Αθάνατος, δι’ ημάς υπέστη, και την απιστίαν, μεταβαλών χαρμονικώς, εις ευπιστίαν Θωμά εβόησας· Συ ει Θεός και Κύριος, και Σε δοξάζω φιλάνθρωπε, τον τοις πάθεσι βλύσαντα, τοις πιστοίς την απάθειαν.

Δόξα... Ήχος πλ. β’.
Ως υπηρέτης του Λόγου, και της αρρήτου σαρκώσεως αυτού, βυθόν σοφίας εξήντλησας, Θωμά Απόστολε· τω γαρ καλάμω του Σταυρού, ανιχνεύων εκ του βυθού της απάτης, ψυχάς εζώγρησας. Όθεν τη σαγήνη των σων δογμάτων, πάσαν εφώτισας την οικουμένην· και τω φωτί της γνώσεως, τας των Ινδών εζοφωμένας ψυχάς κατελάμπρυνας· Διο της δόξης τηλαυγώς, Χριστού κατατρυφών, αυτόν ικέτευε, ελεηθήναι τας ψυχάς ημών.

Και νυν... Θεοτοκίον

Τις μη μακαρίσει σε, Παναγία Παρθένε; τις μη ανυμνήσει σου τον αλόχευτον τόκον; ο γαρ αχρόνως εκ Πατρός εκλάμψας Υιός μονογενής, ο αυτός εκ σου της Αγνής προήλθεν, αφράστως σαρκωθείς, φύσει Θεός υπάρχων, και φύσει γενόμενος άνθρωπος δι' ημάς, ουκ εις δυάδα προσώπων τεμνόμενος, αλλ' εν δυάδι φύσεων, ασυγχύτως γνωριζόμενος. Αυτόν ικέτευε, σεμνή Παμμακάριστε, ελεηθήναι τας ψυχάς ημών.

Είσοδος. Φως ιλαρόν. Προκείμενον της ημέρας. Αναγνώσματα.

Καθολικής Α’ Επιστολής Ιωάννου το Ανάγνωσμα (Κεφ. γ’ 21-24, δ’ 1-6)

Αγαπητοί, εάν η καρδία ημών μη καταγινώσκη ημών, παρρησίαν έχομεν προς τον Θεόν. Και ο εάν αιτώμεν, λαμβάνομεν παρ’ αυτού, ότι τας εντολάς αυτού ποιούμε.

Και αύτη εστίν η εντολή αυτού, ίνα πιστεύωμεν τω ονόματι του Υιού αυτού Ιησού Χριστού, και αγαπώμεν αλλήλους, καθώς έδωκεν εντολήν ημίν, και ο τηρών τας εντολάς αυτού, εν αυτώ μένει, και αυτός εν αυτώ, και εν τούτω γινώσκομεν, ότι μένει εν ημίν, εκ του Πνεύματος ου ημίν έδωκεν. Αγαπητοί, μη παντί πνεύματι πιστεύετε, αλλά δοκιμάζετε τα πνεύματα, ει εκ του Θεού εστιν, ότι πολλοί ψευδοπροφήται εξεληλύθασιν εις τον κόσμον. Εν τούτω γινώσκεται το Πνεύμα του Θεού, παν πνεύμα, ο ομολογεί Ιησούν Χριστόν, εν σαρκί εληλυθότα εκ του Θεού ουκ έστι. Και τούτο εστί το του αντιχρίστου, ο ακηκόατε ότι έρχεται. Και νυν εν τω κόσμω εστίν ήδη. Υμείς εκ του Θεού εστε, τεκνία, και νενικήκατε αυτούς, ότι μείζων εστίν ο εν υμίν η ο εν τω κόσμω. Αυτοί εκ του κόσμου εισί, δια τούτο εκ του κόσμου λαλούσι, και ο κόσμος αυτών ακούει. Ημείς εκ του Θεού εσμεν. Ο γινώσκων τον Θεόν, ακούει ημών, ος ουκ έστιν εκ του Θεού, ουκ ακούει ημών.
Καθολικής Α’ Επιστολής Ιωάννου το Ανάγνωσμα (Κεφ. δ’ 11-16)

Αγαπητοί, ει ούτως ο Θεός ηγάπησεν ημάς, και ημείς οφείλομεν αλλήλους αγαπάν. Θεόν ουδείς πώποτε τεθέαται, εάν αγαπώμεν αλλήλους, ο Θεός εν ημίν μένει και η αγάπη αυτού τετελειωμένη εστίν εν ημίν. Εν τούτω γινώσκομεν, ότι εν αυτώ μένομεν και αυτός εν ημίν, ότι εκ του Πνεύματος αυτού δέδωκεν ημίν. Και ημείς τεθεάμεθα και μαρτυρούμεν ότι ο πατήρ απέσταλκε τον υιόν σωτήρα του κόσμου. Ος αν ομολογήση ότι Ιησούς εστιν ο υιός του Θεού, ο Θεός εν αυτώ μένει και αυτός εν τω Θεώ. Και ημείς εγνώκαμεν και πεπιστεύκαμεν την αγάπην ην έχει ο Θεός εν ημίν. Ο Θεός αγάπη εστί, και ο μένων εν τη αγάπη εν τω Θεώ μένει  και ο Θεός εν αυτώ.

Καθολικής Α’ Επιστολής Ιωάννου το Ανάγνωσμα (Κεφ. δ’ 20-21, ε’ 1-5)

Αγαπητοί, εάν τις είπη· Ότι αγαπώ τον Θεόν, και τον αδελφόν αυτού μισή, ψεύστης εστί· ο γαρ μη αγαπών τον αδελφόν αυτού, ον εώρακε, τον Θεόν, ον ουχ εώρακε, πως δύναται αγαπάν; Και ταύτην την εντολήν έχομεν απ’ αυτού, ίνα ο αγαπών τον Θεόν, αγαπά και τον αδελφόν αυτού. Πας ο πιστεύων, ότι Ιησούς εστιν ο Χριστός, εκ του Θεού γεγέννηται· και πας ο αγαπών τον γεννήσαντα, αγαπά και τον γεγεννημένον εξ αυτού. Εν τούτω γινώσκομεν ότι αγαπώμεν τα τέκνα του Θεού, όταν τον Θεόν αγαπώμεν και τας εντολάς αυτού τηρώμεν. Αύτη γαρ εστιν η αγάπη του Θεού, ίνα τας εντολάς αυτού τηρώμεν· και αι εντολαί αυτού βαρείαι ουκ εισίν· ότι παν το γεγεννημένον εκ του Θεού, νικά τον κόσμον. Και αύτη εστίν η νίκη, η νικήσασα τον κόσμον, η πίστις ημών. Τις εστιν ο νικών τον κόσμον, ειμή ο πιστεύων, ότι Ιησούς εστιν ο Υιός του Θεού.

Λιτή. Ήχος α’.

Τον αποστολήν παρά Κυρίου λαβόντα, και εξελθόντα εις τα έθνη Απόστολον, ευλαβώς ευφημήσωμεν κράζοντες· Χαίροις ο κήρυξ της αληθείας, και καθαιρέτης του ψεύδους ουράνιος· χαίροις ο τοις σκότει και σκια καθημένοις, Ευαγγελίου εξανατείλας το φως· χαίροις ο εν τω όπλω του Σταυρού, του σκολιού πολεμήτορος, κατατρώσας πάσαν επίνοιαν. Αλλ’ ως έχων παρρησίαν προς Θεόν, υπέρ ημών Αυτόν καθικέτευε, Θωμά μακαριώτατε.

Ο αυτός.

Ωραιώθησαν οι πόδες σου ψαλμικώς, Θωμά θεομακάριστε. Την υπερέχουσαν γαρ πάντα, νουν ειρήνην, Χριστόν τον Θεόν σου και Κύριον, ευηγγελίσω τοις αγνοούσιν έθνεσι. Διο και αυτού ακριβής μιμητής, δια μαρτυρίου αγωνίσματος εγένου, εν αυτώ ανδρείως θριαμβεύσας, του αιώνος τούτου τον άρχοντα, όθεν παρρησίαν έχων πολλήν, ως Μάρτυς και Απόστολος, υπέρ ημών εκτενώς καθικέτευε, ίνα τύχωμεν δια σου, των αιωνίων αγαθών της απολαύσεως.

Ήχος β’.

Χριστώ ηκολούθησας Θωμά Απόστολε, και του κόσμου κατεφρόνησας. Και τα τούτου διδάγματα, εν τω ταμείω σου κρύψας, ανεδείχθης Απόστολος, όθεν γενόμενος εν τοις έθνεσι, τας τούτων υπό της πλάνης, και των παθών σκοτισθείσας ψυχάς, εντολαίς του Σωτήρος εφώτισας, πιστεύειν εις Τριάδα ομοούσιον.

Ο αυτός.

Την πανήγυριν σήμερον, Θωμά του ευκλεούς Αποστόλου, δεύτε πιστοί τιμήσωμεν. Ούτος γαρ δακτύλω ψηλαφήσας, την λογχευθείσαν του Δεσπότου πλευράν, και εξ αυτής απαντλήσας, της αληθούς θεογνωσίας το χάρισμα, εκ νυκτός πλάνης των ειδώλων, προς φωτισμόν επανήγαγε έθνη, φωτίσας πλείστους τη επιγνώσει Χριστού, του αναστάντος εκ τάφου, και σώσαντος το γένος ημών.

Ήχος γ’.

Δεύτε πάντες οι πιστοί, χορείαν ευσεβή συγκροτήσαντες, Θωμάν τον Απόστολον, αξιοχρέως μακαρίσωμεν, ότι αυτού ο φθόγγος εις τον κόσμον εξήστραψε, και το απήχημα των ρημάτων αυτού, εις τα πέρατα της γης διελήλυθε, διδάσκων πάντας προσκυνείν αληθώς, την εν τρισί προσώποις μίαν Θεότητα. Αυτήκοος γαρ και αυτόπτης, του διδασκάλου γενόμενος Χριστού, υπέρ του Ευαγγελίου εκοπίασεν, αφειδήσας κινδύνων και θλίψεων, όθεν νυν εν ουρανοίς, της αϊδίου μετέχων ευφροσύνης, ημίν αιτείται τα κρείττονα, εν παρρησία χαρίσματα.

Ήχος δ’.

Της γνώσεως τω θείω πυρί, την ψυχήν καταυγασθείς, εν πάσι του Δεσπότου μιμητής γέγονας, ως έννομος Μαθητής, Θωμά Απόστολε. Τω γαρ καλάμω του Σταυρού, εκ του βυθού της αγνωσίας, ευσεβών ψυχάς εζώγρησας, όθεν και την των Ινδών εζοφωμένην διάνοιαν, τω του Θείου Πνεύματος αγκίστρω εσαγήνευσας. Χριστόν τον Θεόν, αεί δυσώπει, και ημάς ρυσθήναι, της του εχθρού εζοφωμένης όψεως, και σωθήναι τας ψυχάς ημών.

Ο αυτός.

Τον της αλείας βυθόν καταλιπών, τω του Σταυρού καλάμω πίστει προσέδραμες, και εν αυτώ πάντας εζώγρησας, Θωμά Απόστολε. Διο και την άχραντον πλευράν του Λόγου, τη χειρί ψηλαφήσας, των πεπαρμένων ήλων τας απειλάς, τω δακτύλω κατιδείν κατηξίωσαι. Χριστώ τω Θεώ εκτενώς πρέσβευε αεί, του σωθήναι τας ψυχάς ημών.
Δόξα. Ήχος πλ. δ’.

Εκ λογχονύχτου πλευράς, θεολογίας απαντλήσας τα νάματα, τη οικουμένη Απόστολε Θωμά, της αληθούς γνώσεως και σοφίας, τας μυστικάς πηγάς εξέβλυσας, εκ Σιών γαρ προελθών, ως ήλιος νοητός της ειρήνης, ευηγγελίσω τοις εν σκότει και σκια, το σωτήριον του Θεού ημών, όθεν εξ απιστίας ταις λόγχαις εκληρώσω την χάριν, της του Διδασκάλου αναστάσεως. Αυτώ ουν πρέσβευε εκτενώς υπέρ ειρήνης του κόσμου, και σωτηρίας των ψυχών ημών.
Και νυν. Θεοτοκίον.

Δέσποινα πρόσδεξαι τας δεήσεις των δούλων Σου, και λύτρωσαι ημάς, από πάσης ανάγκης και θλίψεως.

Εις τον Στίχον, Στιχηρά Προσόμοια. Ήχος δ’. Έδωκας σημείωσιν.

Ώσπερ μαργαρίτην σε, εκ του βυθού ανιμήσατο, της του κόσμου συγχύσεως, Χριστός ο φιλάνθρωπος, δια σου πλουτίσας, τους ηπορημένους, και τη πενία των δεινών, συγκεκραμένους Θωμά Απόστολε· διο σε μακαρίζομεν, και την πανέορτον Μνήμην σου, εν αινέσει δοξάζομεν, ευσεβώς σε γεραίροντες.

Στιχ. Εις πάσαν την γην εξήλθεν ο φθόγγος αυτών και εις τα πέρατα της οικουμένης τα ρήματα αυτών εν τω ηλίω έθετο το σκήνωμα αυτού.

Ινδών κατελάμπρυνας, πάσαν την γην ιερώτατε, και θεόπτα Απόστολε· φωτίσας γαρ άπαντας, υιούς απειργάσω, φωτός και ημέρας, τούτους εν Πνεύματι σοφέ, ειδωλικούς τε ναούς κατέρραξας, ανήγειρας δε χάριτι, Θεού εις δόξαν και αίνεσιν, εκκλησίας Μακάριε, πρεσβευτά των ψυχών ημών.

Στιχ. Οι ουρανοί διηγούνται δόξαν Θεού ποίησιν δε χειρών αυτού αναγγέλλει το στερέωμα.

Χειρί φιλοπράγμονι, θείαν πλευράν εξηρεύνησας, και των ήλων τα τραύματα, άπερ ο αθάνατος, δι’ ημάς υπέστη, και την απιστίαν, μεταβαλών χαρμονικώς, εις ευπιστίαν Θωμά εβόησας· Συ ει Θεός και Κυριος, και σε δοξάζω φιλάνθρωπε, τον τοις πάθεσι βλύσαντα, τοις πιστοίς την απάθειαν.

Δοξα... Ήχος πλ. β’. Ανατολίου
Τα θεία εποπτεύων, Χριστού της σοφίας νοητός αναδέδειξαι κρατήρ, μυστικώς Θωμά Απόστολε, εν ω των πιστών αι ψυχαί ευφραίνονται, τη γαρ θεία σαγήνη του Πνεύματος, λαούς ανείλκυσας εκ βυθού της απογνώσεως· όθεν εκ Σιών, ως ποταμός της χάριτος εξήλθες, τα σα εκβλύζων ένθεα δόγματα, εις την σύμπασαν κτίσιν. Διο του Χριστού τα πάθη εκμιμούμενος, την πλευράν ελογχεύθης, και εν τω γνόφω εισδύσας της αφθαρσίας, αυτόν ικέτευε, ελεηθήναι τας ψυχάς ημών.

Και νυν... Θεοτοκίον

Ο ποιητής και λυτρωτής μου Πάναγνε, Χριστός ο Κύριος, εκ της σης νηδύος προελθών, εμέ ενδυσάμενος, της πρώην κατάρας, τον Αδάμ ηλευθέρωσε· διο σοι Πάναγνε, ως του Θεού Μητρί τε και Παρθένω αληθώς, βοώμεν ασιγήτως, το Χαίρε του Αγγέλου. Χαίρε Δέσποινα, προστασία και σκέπη, και σωτηρία των ψυχών ημών.
Νυν απολύεις. Τρισάγιον.

Απολυτίκιον. Ήχος γ’.

Απόστολε Άγιε Θωμά, πρέσβευε τω ελεήμονι Θεώ, ίνα πταισμάτων άφεσιν, παράσχη ταις ψυχαίς ημών.

Δόξα. Ήχος α’. Της ερήμου πολίτης.

Εκ πλευράς λογχονύχτου δαψιλώς αρυσάμενος, της θεολογίας την χάριν, θεορρήμον Απόστολε, τοις έθνεσι κατήγγειλας τρανώς, Κυρίου το σωτήριον Θωμά, και εσφράγισας εν τέλει μαρτυρικώ, την θείαν αποστολήν σου. Δόξα τω σε καλέσαντι Χριστώ, δόξα τω σε ενισχύσαντι, δόξα τω κηρυχθέντι δια σου, κόσμου τοις πέρασι.

Και νυν. Θεοτοκίον.

Του Γαβριήλ φθεγξαμένου σοι Παρθένε το Χαίρε, συν τη φωνή εσαρκούτο ο των όλων Δεσπότης, εν σοι τη αγία κιβωτώ, ως έφη ο δίκαιος Δαυΐδ. Εδείχθης πλατυτέρα των ουρανών, βαστάσασα τον Κτίστην σου. Δόξα τω ενοικήσαντι εν σοι· δόξα τω προελθόντι εκ σου· δόξα τω ελευθερώσαντι ημάς, δια του τόκου σου.

Απόλυσις
ΟΡΘΡΟΣ

Μετά την α’ στιχολογίαν, κάθισμα. Ήχος α’. Τον τάφον σου.

Δακτύλω την πλευράν, του Χριστού ψηλαφήσας, εις πίστιν αληθή, και βεβαίαν μετήχθης, και ταύτην εκήρυξας, ω Θωμά εν τοις έθνεσιν, όθεν ελλάμψας, ώσπερ ακτίς ουρανία, και διέλυσας, κακοπιστίας ειδώλων, το σκότος Απόστολε.

Δόξα.

Ως άνθραξ φωταυγής, εκ πυρός του αΰλου, αστέκτως αναφθείς, την υλώδη λατρείαν, της πλάνης κατέφλεξας, των ειδώλων μακάριε, και εφώτισας, τους τον Θεόν μη ειδότας, όθεν άπαντες, εν εγκωμίοις συμφώνως, τελούμεν την μνήμην σου.

Και νυν. Θεοτοκίον.

Υμνούμεν Σε αεί, Θεοτόκε Μαρία, δι’ ης η του Αδάμ, κατηργήθη κατάρα, και πάσιν εξέλαμψεν, ευλογία ουράνιος, όθεν πρέσβευε, υπέρ ημών Παναγία, ίνα τύχωμεν, της δεξιάς παραστάδος, Χριστού του Παντάνακτος. 

Μετά την β’ στιχολογίαν, κάθισμα. Ήχος δ’. Ο υψωθείς εν τω Σταυρώ.

Κατανεώσας χερσωθείσας καρδίας, τω του κηρύγματος παμμάκαρ αρότρω, τον σπόρον εγκατέσπειρας, δογμάτων ευσεβών, και εκατοστεύοντα, ώσπερ στάχυν εδρέψω, σεσωσμένων μέγιστον, ω Απόστολε πλήθος, διο Χριστός ο Κύριος Θωμά, εν ουρανοίς σε αξίως εδόξασε.

Δόξα. Ο αυτός. Ταχύ προκατάλαβε.

Χριστώ ηκολούθησας αγαλλομένω ποδί, και τούτου εκήρυξας τοις αγνούσι λαοίς, το μέγα μυστήριον, όθεν εν τη Ινδία, μαρτυρίω εμπρέψας, ώφθης Αυτού το πάθος, κοινωνός θεομάκαρ, διο σε εν υψίστοις Θωμά, Αυτός εμεγάλυνε.

Και νυν. Θεοτοκίον.

Ροαίς του ελέους Σου ως του ελέους πηγή, απόπλυνον δέομαι την ρυπωθείσαν ψυχήν, Αγνή του οικέτου Σου, ίνα εν κατανύξει, και συνέσει καρδίας, Δέσποινα μεγαλύνω, την φρικτήν Σου λοχείαν, δι’ ης της καταδίκης, Αδάμ ηλευθέρωμαι. 

Μετά τον Πολυέλεον, κάθισμα. Ήχος πλ. α’. Τον συνάναρχον Λόγον

Τον Απόστολον πάντες και μαθητήν του Χριστού, ευφημήσωμεν ύμνοις επί τη μνήμη αυτού· θεοπρεπώς γαρ τας ημών διανοίας αυτός, τύπους των ήλων ψηλαφών, βεβαίαν πίστιν εκζητών, εστήριξεν εν Κυρίω, αδιαλείπτως πρεσβεύων, ελεηθήναι τας ψυχάς ημών.

Δόξα... Και νυν... Θεοτοκίον

Τον εκ σου σαρκωθέντα Θεόν και Κύριον, δι’ ημάς τους φθαρέντας τοις αμαρτήμασι, τούτον ικέτευε αεί, του οικτειρήσαι ημάς, και αποστρέψαι τον θυμόν, και την οργήν αυτού Σεμνή, από των πίστει βοώντων, και ευφημούντων απαύστως, τα μεγαλεία της σης χάριτος.

Οι Αναβαθμοί· το α’ αντίφωνον του δ’ ήχου.

Προκείμενον: Εις πάσαν την γην εξήλθεν ο φθόγγος Αυτού, και εις τα πέρατα της οικουμένης τα ρήματα Αυτού.

Στ.: Οι ουρανοί διηγούνται δόξαν Θεού, ποίησιν δε χειρών Αυτού αναγγέλλει το στερέωμα.

Ευαγγέλιον· το α’ εωθινόν.

Ο Ν’ ψαλμός.

Δόξα: Ταις του Αποστόλου...

Και νυν: Ταις της Θεοτόκου...

Ιδιόμελον. Ήχος β’. Στ.: Ελεήμον, ελέησόν με ο Θεός...

Των ιχθύων την άγραν καταλιπών, τω δι’ ημάς σάρκα φορέσαντι, Χριστώ ακλινώς ηκολούθησας, ω και μαθητευθείς θεομάκαρ, μετά την του Πνεύματος έκχυσιν, εις τα έθνη εξήλθες, τα μεγαλεία Αυτού διηγούμενος, όθεν ιχθύων πλήθος λογικών, εν των εθνών τη θαλάσση σαγηνεύσας, αλιεύς της χάριτος ανεδείχθης, και γέγονας της πίστεως, κήρυξ και θείος διδάσκαλος. Διο Απόστολε Θωμά, εν ουρανοίς αξίως εδοξάσθης, και παρέστης τω θρόνω της Τριάδος, υπέρ ημών πρεσβείαν ποιούμενος, των ευλαβώς τιμώντων σε.

Είτα οι Κανόνες· της Παναγίας, και του Αποστόλου β’.

Ο α’ κανών, ου η Ακροστιχίς: Των θαυμάτων γέμοντα Θωμάν θαυμάσω. Ποίημα Θεοφάνους

Ωδή α’. Ήχος δ’. Τριστάτας κραταιούς

Τον άναρχον Υιόν, του Θεού Θεόν Λόγον, τον φανέντα επί γης, μορφή τη καθ’ ημάς, ον εώρακας Ένδοξε, ου και τας χείρας παλάμη, και πλευράν εψηλάφησας, καθικέτευε σώσαι τους δούλους σου.

Ο γνώστης των κρυπτών, και νεφρούς ο ετάζων, και καρδίας ερευνών, Θεός μου Ιησούς, σε Θωμά παμμακάριστε, της αυτού Θεοφανείας, υπηρέτην και μάρτυρα, και Απόστολον θείον προσήκατο.

Ναμάτων μυστικών, ποταμός ανεδείχθης, περικλύζων συ Θωμά, το πρόσωπον της γης, Εκκλησίας τε σύστημα, ρεύμασι θεογνωσίας, και τω ροίζω του Πνεύματος, την πολύθεον πλάνην απήλασας.

Θεοτοκίον

Θανάτου και φθοράς, καθαιρέτης υπάρχεις, αφθαρσίας την πηγήν, τεκούσα τον Χριστόν, Θεοτόκε πανύμνητε, τον και της αθανασίας, ωραΐσαντα χάριτι, των ανθρώπων την φύσιν πανάμωμε.

Κανών δεύτερος του Αποστόλου, άνευ Ακροστιχίδος. Ποίημα Ιωάννου.

Ωδή α’. Ήχος ο αυτός. Άρματα Φαραώ.

Δεύτε τον αψευδή, αρυσάμενον χειρί, πλούτον θείας χάριτος, εκ της πλευράς του Δεσπότου, ύμνοις ιεροίς πάντες πιστοί, Θωμάν δοξάσωμεν άσμασιν.

Άρμα θεοπρεπές, ανεδείχθης μυστικώς, φέρων εποχούμενον, τον Βασιλέα της δόξης, άσωμεν Χριστώ άσμα βοών· θεομακάριστε Δίδυμε.

Πάσαν την νοητήν, του εχθρού πανστρατιάν, άρδην κατεπόντισας, εν απωλεία αβύσσω, πάνσοφε Θωμά βιαία πνοή, της επινοίας του Πνεύματος.

Σώσον τη κραταιά, δεξιά σου ο Θεός, πάντας τους υμνούντας σε, εκ του βυθού των πταισμάτων, εν τη ευκλεεί μνήμη Χριστέ, του Αποστόλου Σου σήμερον.

Θεοτοκίον

Όλον εκ Σης γαστρός, τον συνάναρχον Πατρί, έτεκες απείρανδρε, υπερφυώς κατά σάρκα, μείνασα Παρθένος αληθώς, διο Σε πάντες γεραίρομεν.

Ωδή γ’. Ουκ εν σοφία

Αρετής κάλλει, διαπρέπων θεόπτα και θαύμασι, των Ινδών το δυσειδές, φωτί τω θείω κατηύγασας, πίστει και εφαίδρυνας, τούτων την ζόφωσιν.

Υπό της αίγλης, πυρσωθείς αυτουργία του Πνεύματος, ως βολίς θεοφεγγής, εξαπεστάλης θεόληπτε, και κόσμον εφώτισας, Θωμά τοις θαύμασι.

Μεμυημένος, της ενθέου σοφίας τα δόγματα, ώσπερ τάχος αστραπής, διερχομένης Απόστολε, Θωμά κατελάμπρυνας, κόσμου τα πέρατα.

Θεοτοκίον

Απειρόγαμε, η Θεόν σαρκωθέντα κυήσασα, των παθών ταις προσβολαίς, κλονούμενόν με στερέωσον· ου γαρ εστιν Άχραντε, πλην σου βοήθεια.

Έτερος. Τόξον δυνατών.

Φύσις ασθενής ενίσχυται, και αι των δαιμόνων καταπεπτώκασι φάλαγγες, τω Σταυρώ δε δι’ Αποστόλων, ως δραπέται φυγαδεύονται.

Τείχος ο Θωμάς ακλόνητον, παρά του Σωτήρος τοις πιστοίς ημίν δέδοται, τω τυράννω την Εκκλησίαν, διασώζων ανεπίβατον.

Όντως βροτών αλιέα σε, η επαγγελία του Χριστού Θωμά έδειξεν, εκ βυθού γαρ της ασεβείας, δυσσεβών ψυχάς εζώγρησας.

Τείχος τον Θωμάν προτείχισμα, τη ευκλεεστάτη Δαμασκώ Χριστέ δέδωκας, προμαχούντα και εκ κινδύνων, χαλεπών αυτήν ρυόμενον.

Θεοτοκίον

Κορη βρέφος αποτίκτεται, ο δημιουργήσας τους αιώνας βουλήματι, ην υμνούμεν ως Θεοτόκον, και δικαίως μακαρίζομεν.

Κάθισμα. Ήχος πλ. δ’. Την Σοφίαν και Λόγον

Τη σαγήνη των λόγων των θεϊκών, τους ιχθύας ζωγρήσας τους λογικούς, τούτους συ προσήγαγες, απαρχήν τω Θεώ ημών, και του Χριστού τα στηρίγματα, παθών επενδύσασθαι, μιμητής του πάθους, αυτού πεφανέρωσαι· όθεν συνελθόντες, κατά χρέος τιμώμεν, Απόστολε ένδοξε, την πανέορτον μνήμην σου, και συμφώνως βοώμεν σοι· Πρέσβευε Χριστώ τω Θεώ, των πταισμάτων άφεσιν δωρήσασθαι, τοις εορτάζουσι πόθω, την Αγίαν μνήμην σου.

Δόξα... Και νυν... Θεοτοκίον

Την ουράνιον πύλην και κιβωτόν, το πανάγιον όρος την φωτεινήν, νεφέλην υμνήσωμεν, βάτον την ακατάφλεκτον, τον λογικόν Παράδεισον, της Εύας την λύτρωσιν,της οικουμένης πάσης, το μέγα κειμήλιον· ότι σωτηρία, εν αυτή διεπράχθη, τω κόσμω και άφεσις, των αρχαίων εγκλημάτων, δια τούτο βοώμεν αυτή· Πρέσβευε τω σω Υιώ και Θεώ, των πταισμάτων άφεσιν δωρήσασθαι, τοις ευσεβώς προσκυνούσι, τον πανάγιον τόκον σου.

Ωδή δ’. Ο καθήμενος εν δόξη

Τη μεγίστη των θαυμάτων, επιδείξει χρησάμενος, και δογμάτων θείων, δόξαν τηλαυγώς εκτιθέμενος, την οικουμένην επέσχες τω κηρύγματι, την κραυγάζουσαν· Δόξα Χριστέ τη δυνάμει σου.

Ως αυτόπτην σε του Λόγου, υπηρέτην τε ένθερμον, και της τούτου δόξης, και μεγαλειότητος μάρτυρα, και ως πιστόν οικονόμον και Απόστολον, ευφημούμεν σε, μάκαρ Θωμά πανσεβάσμιε.

Νυμφικήν ώσπερ παστάδα, και σκηνήν επουράνιον, υποβάθραν λίθον, ακρογωνιαίον πηξάμενος, επωκοδόμησας Μάκαρ παναοίδιμε, Αποστόλων ακρότης, Θωμά τοις πιστεύουσι.

Θεοτοκίον

Γην ανήροτον και στάχυν, της ζωής γεωργήσασα, και νεφέλην κούφην, όμβρον ζωοδότην πηγάσασαν, την Παναγίαν Παρθένον ονομάζομεν, οι κραυγάζοντες· Δόξα Χριστέ τη δυνάμει σου.

Έτερος. Χριστός ο ερχόμενος.

Την πατρόθεν δοθείσαν, κληρουχίαν Δέσποτα, σωματωθέντι σοι, εθνών των παντοδαπών τοις Αποστόλοις διένειμας, εντεύθεν απέστειλας τοις Ινδοίς, φωστήρα τον Θωμάν, λύοντα τον ζόφον της ασεβείας.

Τω φωτί σου λαμπρύνας, τω αΰλω Κύριε, τους Αποστόλους Σου, αφήκας θεοφεγγείς ώσπερ βολίδας, Χριστέ τη οικουμένη, δι’ ων η σύμπασα γη, φωτισθείσα βοά Σοι· Δόξα τη δυνάμει Σου Κύριε.

Εκ Σιών απεστάλη, Θωμάς ο Απόστολος, ως ποταμός εξ Εδέμ, κομίζων αρώματα χάριτος θείας, και πλούτον εξ αΰλων, του Πνεύματος θησαυρών, ων και πλουτισθέντες βοώμεν· Δόξα τη δυνάμει Σου Κύριε.

Απελαύνονται πάθη, και ιάσεις βρύουσι, φεύγουσι δαίμονες, Αγγέλων δε στρατιαί συν Αποστόλοις, και Μάρτυσι χορείαν, ενταύθα πλέξαντες, συν υμίν μελωδούσι· Δόξα τη δυνάμει Σου Κύριε. 

Θεοτοκίον

Αι των Προφητών φωναί, ιδού νυν πεπλήρωνται, Σου της Παρθένου αγνής, τεκούσης τον Προφήταις προηγγελμένον, και χάριτι πληρούντα, Πνεύματος σύμβολα, τα προκεκηρυγμένα, όθεν Σε πιστώς μακαρίζομεν.

Ωδή ε’. Ασεβείς ουκ όψονται
Ελλαμφθείς Απόστολε, τη δόξη του Χριστού, και πλευράν την ζωοποιόν, ψηλαφήσας ήντλησας, ανεξιχνίαστον ευλογίας άβυσσον, και τον κόσμον κατεπλούτισας.

Μη παρών τη πρώτη σου, εισόδω ο Θωμάς, απιστών τε τοις Μαθηταίς, πιστωθείς δε ύστερον, χαίρων εβόησε· Σε Θεόν και Κύριον, αναγγέλλω πολυέλεε.

Ουρανός ο έμψυχος, της δόξης σου Χριστέ, τη βροντή τη πνευματική, ο Θωμάς εβόησεν, εκδιηγούμενος και Θεόν και Κύριον, σε σεπτώς ευηγγελίσατο.

Θεοτοκίον

Νικητήν ανάδειξον, Πανάμωμε τον νουν, των παθών και τω λογισμώ, τας ορμάς υπόταξον, τούτων θεόνυμφε, η Θεόν γεννήσασα, τον Σωτήρα των ψυχών ημών.

Έτερος. Ο κτησάμενος πάντας.

Των Ινδών το δυσσεβές, και ζοφώδες της ψυχής, καταυγάσας τω θείω φωτί, τερατουργών Απόστολε, και ευπρεπείς τω Θεώ προσενήνοχας.

Ο εν πάσι μιμητής, του Δεσπότου γεγονώς, συμπέπρακται ο θείος Θωμάς, τω δι’ οικείας πράσεως, ελευθερίαν ημίν υπογράψαντι.

Την ψυχήν μου την ροπήν, εκ κακίας αγαθέ, προς αρετήν μεθάρμοσον, δια του Αποστόλου Σου, και τω φωτί Σου Χριστέ καθοδήγησον.

Θεοτοκίον

Σεσωμάτωται Θεός, καθ’ υπόστασιν αγνή, σαρκί εκ Σου ενούμενος, μεμενηκώς ουκ έλαττον, κατά την θείαν ουσίαν ασώματος.

Ωδή στ’. Θύσω σοι, μετά φωνής

Την πάντων, απιστίαν Θωμά την ψυχόλεθρον, η απιστία σου μάκαρ, θεραπεύει· συ γαρ αναμφιλέκτως, και των ήλων, και της λόγχης τους τύπους ηρεύνησας.

Αφήκας, ως δυνατός Χριστέ τον Απόστολον, ηκονημένον ως βέλος, εν εχθρών καρδίαις σου ζωοδότα, και των σκύλων, την προνομήν σοι τούτων προσήγαγεν.

Θυσίας, ειδωλικάς οικτίρμον κατήργησας, σφαγιασθείς επί ξύλου, και σφαγαίς αγίαις των θεηγόρων, Αποστόλων, των τα σα μιμουμένων παθήματα.

Θεοτοκίον

Ω θαύμα, των απάντων θαυμάτων καινότατον! ότι Παρθένος εν μήτρα, τον τα σύμπαντα περιέποντα, απειράνδρως συλλαβούσα, ουκ εστενοχώρησεν.

Έτερος. Εβόησε προτυπών.

Ως έννομος, μαθητής του Δεσπότου γενόμενος, ουκ ερίζων, ου κραυγάζων Θωμάς την απόφασιν, εν αγαλλιάσει, δεδεγμένος χωρεί προς τον θάνατον.

Συνέπαθες, τω υπέρ σου παθόντι Απόστολε, δια τούτο, και της δόξης Αυτώ εκοινώνησας, ης ημάς μετόχους, γενηθήναι Θωμά καθικέτευσον.

Τα πέρατα, υψωθείς επί ξύλου συνήγαγεν, ο Δεσπότης, εις Εκκλησίαν μίαν δι’ αίματος, λογχευθείς Θωμάς δε, του Δεσπότου ναός εχρημάτισε.

Λογχεύεται, υπέρ της κεντηθείσης και άβυσσον, ευσπλαγχνίας, πηγασάσης πλευράς του Δεσπότου Θωμάς, ην τριήμερον ζώσαν, διερευνά μετά θάνατον.

Θεοτοκίον

Αγνείας Σε, καθαρόν ευρηκώς ενδιαίτημα, εν γαστρί Σου, καθαρός ο Δεσπότης εκένωσεν, εκκαθάραι θέλων, των ανθρώπων Παρθένε το φύραμα.

Κοντάκιον. Ήχος δ’. Επεφάνης σήμερον

Ο της θείας χάριτος πεπληρωμένος, του Χριστού Απόστολος, και υπηρέτης αληθής, εν μετανοία εκραύγαζε· Συ μου υπάρχεις, Θεός τε και Κύριος.

Ο Οίκος

Προς τον Χριστού Μαθητήν, και μέγαν μυστολέκτην, Θωμάν τον θεηγόρον του Πέτρου εκβοώντος· «Εωράκαμεν τον Κύριον», έφησεν ούτος. «Εάν μη ίδω εν ταις χερσίν αυτού τον τύπον των ήλων, ψηλαφήσω δε και την πλευράν, ου μη πιστεύσω». Αλλ’ ο Κτίστης των απάντων και Δεσπότης, ώσπερ δούλος ελήλυθε, θέλων πάντας σώσαι, και λέγει τω Θωμά. «Ψηλάφησον χειρών και πλευράς τους τύπους, και μη απίστει· εγώ γαρ ειμί Κύριος ο Θεός σου». ο δε εν μετανοία εβόησε. Συ μου υπάρχεις, Θεός τε και Κύριος.

Συναξάριον

Τη ΣΤ’ του αυτού μηνός, Μνήμη του Αγίου Αποστόλου Θωμά.

Ο χείρα πλευρά ση βαλείν ζητών πάλαι,

Πλευράν υπέρ σου νύττεται Θωμάς Λόγε.

Δούρασιν ουτάσθη Θωμάς μακροίσιν εν έκτη.

Ούτος Μήδοις και Πάρθοις, Πέρσαις και Ινδοίς τον λόγον του Θεού κηρύξας, φρουρείται παρά Μισδαίου βασιλέως, δια το πιστεύσαι και βαπτισθήναι υπ’ αυτού Αζάνην τον υιόν αυτού, και την γυναίκα Τερτίαν, και τας θυγατέρας Μιγδονίαν και Νάρκαν. Διο και παραδίδοται πέντε στρατιώταις, οι τούτον επί τι όρος αναβιβάσαντες, λόγχαις κατέτρωσαν, και ούτω προς Κύριον εξεδήμησεν.

Τη αυτή ημέρα, Μνήμη της Αγίας Μάρτυρος Ερωτηΐδος.

Ερωτηΐδα πυρπολούσι παρθένον,

Έρωτι Χριστού την προπυρπολουμένην.

Τη αυτή ημέρα, ο Άγιος Νέος Οσιομάρτυς Μακάριος, ο εκ Κίου μεν της Βιθυνίας καταγόμενος, εν Προύση δε μαρτυρήσας, λιθοβοληθείς πρότερον, ύστερον ξίφει τελειούται κατά το έτος 1590.

Μακάριος πριν, ων κατά κλήσιν μάκαρ,

Νυν κατά πείραν ανεδείχθης εκ ξίφους.

Τη αυτή ημέρα, Μνήμη των Αγίων Αλαμάνων των εν Κύπρω· Κενδέα του θαυματουργού, Ιλαρίωνος του νέου, Ιωσήφ του εν Λυθροδώντα, Καλαντίου του εν Ταμασία, Κασσιανού του εν Γλύφα, και Κασσιανού του της Αξύλου.

Τη αυτή ημέρα, Μνήμη του Οσίου Γρηγορίου του Χαντζτέλι.

Τη αυτή ημέρα, Μνήμη του Αγίου Βενιάμινωφ, Μητροπολίτου Μόσχας και Ιεραποστόλου Αλάσκας.

Ταις αυτών αγίαις πρεσβείαις, ο Θεός, ελέησον ημάς. Αμήν.

Ωδή ζ’. Εν τη καμίνω

Μετά της άνω, χοροστασίας ως Απόστολος, χαίρων συγχορεύεις Μάκαρ εν ουρανοίς, αναμέλπεις τε γηθόμενος· Ευλογημένος ει εν τω ναώ, της δόξης σου Κύριε.

Από περάτων, έως περάτων ο σος διέδραμε, φθόγγος και ρημάτων θείων η προφορά, τους κραυγάζοντας παιδεύουσα· Ευλογημένος ει εν τω ναώ, της δόξης σου Κύριε.

Ναός εγένου, συ της Τριάδος παναοίδιμε· όθεν και ναούς, ειδώλων τε και βωμούς, απεκάθηρας Απόστολε, ναούς δε ήγειρας εις υμνωδίαν, και αίνον Χριστού του Θεού.

Θεοτοκίον

Νόμου δουλείας, τη ση γεννήσει λελυτρώμεθα· συ γαρ Θεοτόκε τον ελευθερωτήν, απειράνδρως ημίν τέτοκας· Ευλογημένη συ εν γυναιξίν, υπάρχεις πανάμωμε.
Έτερος. Ο διασώσας εν πυρί.

Πυρ νοητόν επί της γης, της θεογνωσίας ανήφθη, δι’ Αποστόλων Σου Χριστέ, δυσσεβείας ψυχών καθαρτήριον· Υπερύμνητε Κύριε, ο Θεός ο των Πατέρων, ευλογητός ει.

Ως εις παγκόσμιον σταλείς, άμητον Θωμάς ο θεόφρων, εκ των εθνών σοι εκλεκτών, συναθροίσας λαόν συνεκραύγαζες· Υπερύμνητε Κύριε, ο Θεός ο των Πατέρων, ευλογητός ει.

Ην εδομήσατο Θωμάς, εν ταις ουρανίαις αυλαίς σου, αχειροποίητον σκηνήν, τοις εν πίστει βοώσί σοι δώρησαι· Υπερύμνητε Κύριε, ο Θεός ο των Πατέρων, ευλογητός ει.

Ην εδωρήσω αγαθέ, τοις Σοις Αποστόλοις ειρήνην, τη Εκκλησία σου και νυν, τη απαύστως βοώση σοι δώρησαι· Υπερύμνητε Κύριε, ο Θεός ο των Πατέρων, ευλογητός ει.

Τριαδικόν

Διαιρουμένην συμφυώς, εν ομοουσίοις προσώποις, και ενουμένην μεριστώς, εν ουσία μια την Θεότητα, ανυμνήσωμεν λέγοντες· ο Θεός ο των Πατέρων, ευλογητός ει.

Ωδή η’. Παίδας ευαγείς

Θεώ ομιλών σεσαρκωμένω, σαρκός επιλελησμένος εναπέφηνας, την δε υπερκόσμιον, θέωσιν επλούτησας, τη προς Θεόν εγγύτητι θεοποιούμενος, και Κύριον υμνείτε κραυγάζων, και υπερυψούτε, εις πάντας τους αιώνας.

Αγάπη Θεώ συγκεκραμένος, τον θάνατον μετ’ αυτού Μάκαρ επόθησας, τοις συναποστόλοις σου· Άγωμεν φθεγξάμενος, και συν αυτώ τον θάνατον καταδεξώμεθα· Τον Κύριον υμνείτε βοώντες, και υπερυψούτε, αυτόν εις τους αιώνας.

Υμάς ο Χριστός τους Αποστόλους, νεφέλας της ουρανίου βροχής έδειξεν, όμβροις επικλύζοντας, θείας επιγνώσεως, τας Εκκλησίας πάνσοφοι, και καταρδεύοντας, και Κύριον υμνείτε βοώντας, και υπερυψούτε, εις πάντας τους αιώνας.

Θεοτοκίον

Μώμων καθαρά και μολυσμάτων, και πάσης αγιωσύνης ούσα τέμενος, Λόγον τον πανάγιον, πάντας αγιάζοντα, τον τω Πατρί συνάναρχον εκυοφόρησας· διο σε την Παρθένον υμνούμεν, και υπερυψούμεν, εις πάντας τους αιώνας.

Έτερος. Ευφράνθητι Ιερουσαλήμ.

Εβρόντησας από της Σιών, τα υπερκόσμια Χριστέ μυστήρια, και συνετάραξας την οικουμένην, τρέπων εξ απιστίας εις πίστιν, ης εδιδάχθη κήρυξ Θωμάς λέγων· Ο Κύριος και Θεός μου, ευλογητός ει εις πάντας τους αιώνας.

Απέστειλας ώσπερ αστραπάς, αποστίλβοντας του Θείου Πνεύματος, τους Αποστόλους Σου τη οικουμένη, σε το ανεξιχνίαστον φέγγος, δαδουχούντας, όθεν πιστώς ως θεράπων, Μωσής ανεβόα· ευλογητός ει εις πάντας τους αιώνας.

Εμέθυσας της θεοπρεπούς, γνώσεως της Σης Χριστέ την σύμπασαν, τους Αποστόλους Σου νεφέλας θείου λόγου, εξαποστείλας τω κόσμω και πλησθείσα πάσα η γη από του φθόγγου αυτών, μελωδεί Σοι· ευλογητός ει εις πάντας τους αιώνας.

Τριαδικόν

Δοξάζομεν ευαγγελικώς, ένα ουκ εκ τινος Θεόν γεννήτορα, γεγεννημένον δε Υιόν ανάρχως, εκ της πατρώας ουσίας, και εν Πνεύμα θείον Πατρός εκπορευόμενον, και βοώμεν· ευλογητός ει εις πάντας τους αιώνας.

Ωδή θ’. Λίθος αχειρότμητος όρους
Άρμα φωτοφόρον εδείχθης, επικαθήμενον τον Λόγον, τη ευπειθεστάτη ψυχή σου, και θεοφόρω επιφερόμενος, προς σωτηρίαν Ένδοξε, ηνιοχούντα τους υμνούντας σε.

Σου την παμμακάριστον μνήμην, επιτελούντες δυσωπούμεν, πάσης τρικυμίας ρυσθήναι, τη μεσιτεία της παρρησίας σου, ην ως Χριστού Απόστολος, έχεις Θεόπτα πανσεβάσμιε.

Σήμερον την μνήμην σου πάντες, Θωμά Απόστολε τελούμεν, φώτισον αγίασον πίστει, πειρατηρίων και περιστάσεων, και παθημάτων πάντοτε, απολυτρούμενος πρεσβείαις σου.

Θεοτοκίον

Ώφθης θεονύμφευτος Μήτηρ, και πανακήρατος Παρθένος· συ γαρ παρθενίαν και τόκον, εις εν συνήψας άχραντε Δέσποινα, τον Ποιητήν και Κύριον, πάσης της Κτίσεως γεννήσασα.

Έτερος. Εύα μεν τω της παρακοής.

Την άτεκνον πάλαι των Ινδών, Απόστολε κληρουχίαν συ πολύτεκνον, έδειξας κλάδοις ευσεβείας, νυν ωραϊζομένην της χάριτος, της θείας ταύτην αρδεύσας τοις νάμασιν, όθεν σε πάντες μεγαλύνομεν.

Κηρύττομεν δύο του Χριστού, Απόστολε ενεργείας δύο φύσεων, των ασυγχύτως ηνωμένων, της σης θεολογίας πιστούμενοι, ην εκ της θείας πλευράς εμυήθης βοών· Συ ο Θεός μου και Κύριος.

Ιάσεων άφθονοι ροαί, ως εκ τινος κρήνης βρύουσι, πάσι τοις πίστει αδιστάκτω, τω θείω σου τεμένει προστρέχουσι, Θωμά θεράπον Κυρίου αοίδιμε, όθεν σε πάντες μεγαλύνομεν.

Ηλίου φαιδρότερος ημίν, εφέστηκε του Σωτήρος ο Απόστολος, άπασι τοις κεκαθαρμένοις, ενθέως της καρδίας τα όμματα, αΰλω φέγγει εκλάμπων και θείας ημίν, δόξης στεφάνους προτεινόμενος. 

Θεοτοκίον

Φιλάγαθον τέξασα Θεόν, φιλάγαθε Θεοτόκε τούτον αίτησαι, πάσης με ρύσασθαι κακίας, και τούτου καρδιώσαι τω έρωτι, σαρκός ηδυπαθείας μισήσαντα, όπως υμνώ Σε την πανύμνητον.

Εξαποστειλάριον. Γυναίκες ακουτίσθητε
Αυτόπτα και Απόστολε, Χριστού του πανοικτίρμονος, ειρήνην δώρησαι πάση, τη οικουμένη και νίκας, τω φιλοχρίστω Άνακτι, ημίν πταισμάτων άφεσιν, και σωτηρίαν αίτησαι, τοις σε Θωμά ευφημούσιν, ως μαθητήν θεηγόρον.

Έτερον
Χριστός ο μέγας Ήλιος, ακτίνα σε πολύφωτον, εν τη Ινδία εκπέμπει, την ζοφεράν πλάνην μύστα, συντόνως εκδιώκοντα, Θωμά σοφέ Απόστολε, και τους λαούς φωτίζοντα, Τριάδα σέβειν την θείαν, παρ’ ης φρουρούμεθα πάντες.

Θεοτοκίον

Πανάμωμε Μητρόθεε, το μέγα περιήχημα, των Αποστόλων Μαρτύρων, και Προφητών και Οσίων, τον σον Υιόν και Κύριον, ιλέωσαι τοις δούλοις σου, ημίν Θεογεννήτρια, όταν καθίση του κρίναι, τα κατ’ αξίαν εκάστω.

Αίνοι. Ήχος α’. Πανεύφημοι Μάρτυρες

Απόστολε ένδοξε Θωμά, βροτών αλιέα σε, ο Λυτρωτής απειργάσατο, ως επηγγείλατο, και εν τη θάλασση, των εθνών απέστειλεν, ιχθύας λογικούς αλιεύειν σε, συ δε της κλήσεως, εργασάμενος επάξια, παρ’ αυτού εν υψίστοις δεδόξασαι.

Απόστολε ένδοξε Θωμά, χάριν την του Πνεύματος, ουσιωδώς εκδημήσασαν, υποδεξάμενος, τοις ανθρώποις ταύτην, ιερώς διένειμας, κηρύξας του Θεού το σωτήριον, εν λόγω μείζονι, δια τούτο ως διδάσκαλος, ευσεβείας αεί μακαρίζεσαι.

Απόστολε ένδοξε Θωμά, του Χριστού τοις ίχνεσιν, ανεπιστρόφως επόμενος, Ινδοίς εκήρυξας, του Ευαγγελίου, λόγον το σωτήριον, και έπιες θανάτου ποτήριον, χαίρων το σώμα σου, λογχευθείς καρτερικώτατα, ώσπερ πρώην, πλευράν ο σος Κύριος.

Απόστολε ένδοξε Θωμά, της Θεού σαρκώσεως, ως ουρανός διηγούμενος, δόξαν την άρρητον, έφανας τω κόσμω, ώσπερ μέγας ήλιος, και έλυσας ειδώλων σκοτόμαιναν, αλλά πρεσβείαις Σου, ημάς φώτισον γεραίροντας, εγκωμίοις την πάντιμον μνήμην σου.

Δόξα. Ήχος πλ. β’.

Η πάντιμος του Αποστόλου, σήμερον επέστη εορτή, τα μεγαλεία του Θεού ημών, διηγουμένη τη Εκκλησία. Διο ευλαβώς αδελφοί, την κοσμοχαρμόσυνον ταύτην ημέραν, γηθοσύνως εορτάζοντες είπωμεν· Χαίροις, ο τω Χριστώ ακολουθήσας, και αλιεύς των ανθρώπων, σοφώτατος γενόμενος· χαίροις, ο εξ Αυτού της πλευράς, θεολογίας την χάριν, πλουσίως αρυσάμενος· χαίροις, ο το σωτήριον Αυτού, τοις έθνεσι καταγγείλας, καταφρονήσας κινδύνων και θλίψεων. Ως έχων παρρησίαν, Θωμα θεομακάριστε, υπέρ ημών εκτενώς καθικέτευε, ίνα ρυσθώμεν κινδύνων χαλεπών, και του ασβέστου πυρός της κολάσεως.

Και νυν. Θεοτοκίον.

Θεοτόκε Συ ει η άμπελος η αληθινή, η βλαστήσασα τον καρπόν της ζωής, Σε ικετεύομεν, πρέσβευε Δέσποινα, μετά του Αποστόλου, και πάντων των Αγίων, ελεηθήναι τας ψυχάς ημών.

Δοξολογία Μεγάλη, και Απόλυσις.
ΕΙΣ ΤΗΝ ΛΕΙΤΟΥΡΓΙΑΝ

Τα Τυπικά, οι Μακαρισμοί, και εκ του Κανόνος του Αγίου η γ’ και στ’ ωδή.

Απόστολον ζήτει τη Ι’ Κυριακή των Επιστολών.

Ευαγγέλιον το Θ’ εωθινόν.

Κοινωνικόν: Εις πάσαν την γην εξήλθεν ο φθόγγος Αυτού, και εις τα πέρατα της οικουμένης τα ρήματα Αυτού.

Μεγαλυνάριον.

Χάριν απαντλήσας θείας ζωής, εκ της λογχονύκτου, του Κυρίου ημών πλευράς, κήρυξ ανεδείχθης, Αυτού τη οικουμένη, Θωμά των Αποστόλων, το εγκαλλώπισμα.

